
	వ.	
ఇట్లు సకలలోచనానందకరుండగు నిశాకరుండు మృగమదమకరపత్త్రాభిరామం బగు సుత్రామదిశాకుశేశయగంధికపోలఫలకంబునుం(బోలె నీలరేఖాకలితాంతరాలుండై నభోమండలంబు నలంకరించి కలువలకుం జలువయుఁ, గైరవంబులకు విహారంబును, జకోరంబులకు వికారంబును, నిందుకాంతంబులకు నిష్యందంబును, రిక్కలకుఁ జక్కందనంబును, దిక్కులకుఁ జల్లదనంబును, బంకజంబులకు శంకయుఁ, బాంథులకు నంధకారంబును, దమంబునకు భ్రమంబును, బాటచ్చరులకు వెచ్చయుఁ, జగ్రవాకంబులకు విక్రియయు నెలకొల్పి యనన్యదుర్లభంబగు విభా(విభవంబున వెలసి)యుండె నప్పు డవ్విప్రుండు విప్రయోగవ్యథాదూయమానమానసుండై వేఁడివెన్నెలం బొక్కి యుక్కెడలి యొక్కరమణీయస్థలంబునఁ గనకలతం దలంచి యంతర్గతంబునం జింతింపందొడం(గె.)

	ఉ.	
ఓయెలనాఁగ!) నాకు నిలుపోవనితాపము నూలుకొల్పి నీ

వేయెడ నున్నదానవు? మదేతదవస్థ హరించి చక్కఁగాఁ

జేయుట నీదుపాలనె వసించుట యించు కెఱుంగవైతి వ

య్యో! యిగురాకుఁబోఁడులు దయోదయ(మింతయు లేనివారలే!

	ఉ.	
ఈపికరాజి యీశుకము లీశశికాంతులు నీసుధాపృథు

శ్రీపరిపక్వచంద్రిగలచెల్వము లీయలిపోతఝంకృతుల్

కోపవదంగజాతశరఘోరనిపాతముఁ గూడి నాకు హృ

త్తాపముఁ జేయుచుండె నిఁకఁ దాళఁగఁజాలను గావు మీయెడన్.

	చ.	
జలరుహగంథి! నీ వదనసన్నిధి పెన్నిధి, నీమనోహరా

త్యలసకటాక్షవీక్షణవిహారము హారము, నీసుధామిళ

త్యలమృదువాక్యవైఖరులగర్వము పర్వము, నీకపోలని

స్తులకళచెల్మి కల్మి, యయి తోఁచెడు నా కిఁక నెన్నిరీతులన్.

		 ఈ పేజీలో చివరి మార్పు 23 అక్టోబరు 2020న 11:37కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

